
ᓄᕕᐱᕆ 23, 2018  
 

 
ᑐᔫᑕᐅᔪᑦ ᐃᕐᖐᓈᖅᑕᐅᑎᒃᑯᑦ 
 
ᐱᔾᔪᑎᒋᓪᓗᒋᑦ: ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᕐᓂᖅ ᐹᕕᓐᓛᓐᑯᑦ “ᑐᖏᓕᐊᓂ ᐱᓕᕆᐊᕆᔪᒪᔭᖏᓐᓄᑦ 

ᑐᔅᓯᕋᐅᑎᖓᓐᓄᑦ” ᐊᒻᒪᓗ ᐃᒥᕐᒧᑦ ᓚᐃᓴᑖᕈᒪᔾᔪᑎᖓᓄᑦ  
 
ᐊᐃᖓᐃ  ᐊᖑᑖᑦ/ᐊᕐᓈᑦ: 
 
ᑖᒃᑯᓄᖓ ᐱᖃᓯᐅᑎᓯᒪᔪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ (ᑲᑐᔾᔨᖃᑎᒌᖏᑦ) ᑐᑭᓯᐅᒪᔾᔪᑎᔅᓴᓂᑦ 
ᑐᔅᓯᕋᐅᑎᖏᑦ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᕿᒥᕐᕈᓂᐊᕐᓂᖏᓐᓄᑦ ᐹᕕᓐᓛᓐ ᓴᕕᕋᔭᔅᓴᒥᒃ 
ᐅᔭᕋᓐᓂᐊᖅᑏᑦ (ᐹᕕᓛᓐ) ᓄᓘᔮᓕᕆᓂᕐᒥ ᑐᖏᓕᐊᓂ ᐱᓕᕆᐊᕆᔪᒪᔭᖏᓐᓄᑦ (ᑐᖏᓕᐊᓂ ᑐᔅᓯᕋᐅᑦ), 
ᐊᒻᒪᓗ ᑲᑐᔾᔨᖃᑎᒌᒃᑯᑦ ᐃᓘᓐᓇᑦᑎᐊᖏᓐᓂᒃ ᕿᒥᕐᕈᒍᑎᒋᓯᒪᔭᖏᓐᓂᒃ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᓄᑦ 
ᕿᒥᕐᕈᓂᐊᖅᑎᓪᓗᒋᑦ ᐃ−ᒥ ᐃᒥᕐᒧᑦ ᓚᐃᓴᑖᕈᑎᔅᓴᒥᒃ, ᑕᐃᒫᒃ ᑐᔅᓯᕋᐅᑕᐅᓯᒪᒻᒪᑦ ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔨᑦ − ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᓂᑦ “ᑲᒪᒋᔭᓂᐊᓕᕐᒥᔭᖏᓐᓂ” ᑲᑐᔾᔨᓪᓗᑎᒃ 
ᑎᑎᕋᕈᑎᒋᓯᒪᔭᖏᓐᓂᒃ ᐅᑐᐱᕆ 12, 2018ᖑᑎᓪᓗᒍ. 
 
ᑲᑐᔾᔨᖃᑎᒌᒃᑯᑦ ᐃᓱᒫᓘᑎᖃᕐᒥᒻᒪᑕ ᐱᔾᔪᑎᒋᓪᓗᒋᑦ ᐃᓚᖏᑦ ᐃᓘᓐᓇᖏᓐᓅᖓᔪᑦ ᐱᓕᕆᓂᐅᕙᑦᑐᑦ. 
ᑖᒃᑯᐊ ᐱᔾᔪᑕᐅᔪᑦ ᑎᑎᕋᖅᑕᐅᓯᒪᔪᑦ ᑖᒃᑯᐊ ᐊᑖᓂ.  
 
ᓯᕕᑐᓂᖓ ᐊᒻᒪᓗ ᐊᖏᓂᖓ ᑐᖏᓕᐊᓂ ᐱᓕᕆᐊᔅᓴᐅᑉ  
ᑲᑐᔾᔨᖃᑎᒌᒃᑯᑦ ᑐᑭᓯᔪᑦ ᐊᑐᕈᒫᕐᓂᐊᕐᓯᒪᔭᖏᓐᓂᒃ ᑐᖏᓕᐊᓂ ᐱᓕᕆᐊᔅᓴᕐᒥ ᑐᔅᓯᕋᐅᑎᖏᓐᓂᒃ 
ᓯᕕᑦᑐᕆᐊᕐᓯᓪᓗᐊᑲᓪᓚᒍᒪᓪᓗᑎᒃ ᐃᓘᓐᓇᖏᓐᓂᒃ ᓯᕕᑐᓂᖓᓂᒃ ᐊᖏᓂᖓᓂᓪᓗ ᓄᓘᔮᓕᕆᓂᕐᒥ. 
ᑲᑐᔾᔨᖃᑎᒌᒃᑯᑦ ᐅᔾᔨᕈᓱᓪᓚᕆᑦᑐᑦ ᑐᖏᓕᐊᓂ ᐱᓕᕆᐊᔅᓴᕐᒧᑦ ᑐᔅᓯᕋᐅᑎᖓᑦ, ᐊᖏᖅᑕᐅᑉᐸᑦ, 
ᐅᔭᕋᓐᓂᐊᕐᕕᐅᔪᓐᓇᕐᓯᒐᔭᕐᖓᑦ ᐊᕐᕌᒍᑕᒫᑦ ᓴᓇᖃᑦᑕᓕᕐᓗᑎᒃ ᐊᖏᑎᒋᓂᖓ ᑎᑭᐅᒪᓪᓗᓂᓗ 30 
mpta−ᓄᑦ. ᑐᖏᓕᐊᓂ ᐱᓕᕆᐊᔅᓴᒧᑦ ᑐᔅᓯᕋᐅᑦ ᐱᖃᓯᐅᔾᔨᓯᒪᒻᒪᑦ ᒪᕐᕉᓐᓂᒃ ᐊᐅᓚᓂᖃᕋᔭᖅᑑᓐᓂᒃ 
ᐊᖅᑯᑎᑯᑖᓐᓂᒃ (ᐅᐊᓐᓇᖓᓂ ᓂᒋᐊᓂᓗ) ᒪᕐᕉᒃ ᐊᐅᓚᓂᖃᕋᔭᖅᑑᓐᓂᒃ ᐅᒥᐊᕐᔪᐊᓄᑦ ᓂᐅᕋᐃᕖᓐᓂᒃ 
(ᕿᙳᐊᓂ ᐃᒃᐱᑭᑦᑐᕐᔪᐊᕐᒥᓗ), ᐊᒻᒪᓗ ᒪᕐᕉᓐᓂᒃ ᐅᔭᕋᓐᓂᐊᕐᕕᐅᓂᓕᒫᖓᓂ ᐅᒥᐊᕐᔪᐊᕐᓄᑦ 
ᐊᖅᑯᑎᐅᖃᑦᑕᕋᔭᖅᑑᓐᓂᒃ (ᐅᐊᓐᓇᖓᓂ ᓂᒋᐊᓂᓗ) ᐃᑲᔪᕐᓗᑎᒃ ᐊᕐᕌᒍᑕᒫᑦ ᓴᓇᖃᑦᑕᓂᕐᒧᑦ 
ᐊᐅᓚᓂᕆᒍᒪᓯᒪᔭᖓᓐᓂᒃ. ᓯᕕᑐᓂᖓ ᐊᖏᓂᖓᓗ ᓄᓘᔮᓕᕆᓂᐅᑉ ᑎᑎᕋᖅᑕᐅᓯᒪᔪᖅ ᑐᖏᓕᐊᓂ 

ᑎᐅᕋ ᐋᑰ 
ᑐᑭᒧᐊᑦᑎᑦᑎᔨ ᐱᔭᕆᐊᑐᔪᓅᖓᔪᓄᑦ 

ᑭᐅᕋᓐ ᑲᕋᑎᐊᓐ  
ᑐᑭᒧᐊᑦᑎᑦᑎᔨ ᐱᔭᕆᐊᑐᔪᓅᖓᔪᓄᑦ 

ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔨᓂᑦ (NIRB) ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᓂᑦ (NWB) 
29 ᒥᑎᖅ ᐊᑐᕆᐊᖓᓂ ᑎᑎᖅᑲᓂᐊᕐᕕᖓ 119 
ᑎᑎᖅᑲᓂᐊᕐᕕᖓ 1360 ᐅᖅᓱᖅᑑᖅ 
ᐃᖃᓗᒃᑑᑦᑎᐊᖅ ᓄᓇᕗᑦ X0B 0C0 ᓄᓇᕗᑦ X0B 1J0 
ᐃᕐᖐᓈᖅᑕᐅᑖ: info@nirb.ca ᐃᕐᖐᓈᖅᑕᐅᑖ: licensing@nwb-oen.ca 

mailto:info@nirb.ca
mailto:licensing@nwb-oen.ca

ᐱᓕᕆᐊᔅᓴᕐᒥ ᑐᔅᓯᕋᐅᑕᐅᓯᒪᔪᒥ ᐱᔾᔪᑎᓪᓗᐊᑕᐅᖃᑦᑕᓂᐊᕐᖓᑦ ᑲᑐᔾᔨᖃᑎᒌᒃᑯᓐᓂᑦ ᖃᐅᔨᓴᕐᓂᖏᓐᓂ. 
ᐃᓄᐃᑦ ᓱᓕ ᐊᑑᑎᕕᐅᔪᓐᓇᙳᓱᒻᒪᑕ ᐊᓯᒃᑲᓐᓂᖏᓐᓂᒃ ᐱᕙᓪᓕᐊᓂᐊᖅᑐᓂᓪᓗ ᐊᑑᑎᓂᐊᖅᑐᓂᑦ 
ᑐᖏᓕᐊᓂ ᐱᓕᕆᐊᔅᓴᕐᒥ ᑐᔅᓯᕋᐅᑕᐅᓯᒪᔪᒥ ᐊᒻᒪᓗ 30 mpta ᐅᔭᕋᓐᓂᐊᕐᕕᐅᔪᒥ.  
 
ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑏᑦ ᐱᔾᔪᑎᓖᑦ ᐊᕙᑎᓕᕆᔨᒃᑯᑦ ᐱᓕᕆᓂᖓᓐᓄᑦ  
ᑲᑐᔾᔨᖃᑎᒌᒃᑯᑦ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᖏᓐᓂ ᑐᓂᔭᐅᓯᒪᔪᓂᑦ ᒪᑯᓂᖓ ᐱᔾᔪᑎᓖᑦ 95 ᐱᔾᔪᑕᐅᔪᑦ 
ᐱᔾᔪᑎᖃᖅᑐᑎᒃ ᐊᒥᓱᓂᑦ ᐱᔾᔪᑕᐅᔪᓂᑦ ᒪᑯᓂᖓ: ᐃᓄᐃᑦ ᖃᐅᔨᒪᔭᑐᖃᖏᑦ, ᓄᓇᓖᑦ 
ᒪᑭᒪᓇᓱᐊᕈᑎᒋᕙᑦᑕᖏᑕ ᒥᔅᓵᓄᑦ ᐱᔾᔪᑕᐅᔪᓂᑦ, ᓄᓇᒥ, ᐃᒥᑦᑎᐊᕙᒻᒥ (ᑕᕆᐅᖑᙱᑦᑐᒥ) ᐊᒻᒪᓗ 
ᑕᕆᐅᕐᒥ ᐆᒪᔪᐃᑦ ᓇᔪᒐᕆᕙᑦᑕᖏᑦ, ᐃᒥᐅᑉ ᐊᐅᓚᓂᖓᓂᒃ ᖃᐅᔨᓴᖃᑦᑕᕐᓂᖅ ᐊᒻᒪᓗ  ᐊᒻᒪᓗ 
ᓄᓇᒦᑦᑐᓂᑦ ᐃᒥᕐᒥᒃ ᖃᐅᔨᓴᖃᑦᑕᓂᕐᒥᒃ, ᐊᒻᒪᓗ ᓄᓇᐅᑉ ᖃᓄᐃᓕᖓᓂᖓ, ᐃᔾᔪᒃ ᐊᒻᒪᓗ ᓄᓇᐅᑉ 
ᐃᑭᐊᖓᓃᑦᑐᖅ ᖁᐊᖑᐃᓐᓇᖅᑐᖅ. ᑲᑐᔾᔨᖃᑎᒌᒃᑯᑦ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᖏᑦ ᑐᓂᔭᐅᓯᒪᔪᑦ 
ᐱᔾᔪᑎᖃᓗᐊᕐᖓᑕ ᐊᑑᑎᓂᐊᖅᑐᓂᑦ ᐱᓕᕆᐊᓪᓗᐊᑕᖏᓐᓂᒃ ᑐᖏᓕᐊᓂ ᐱᓕᕆᐊᔅᓴᕐᒥ 
ᑐᔅᓯᕋᐅᑕᐅᓯᒪᔪᒦᑦᑐᓂᑦ ᒪᑯᓂᖓ:   

• ᐅᒥᐊᕐᔪᐊᖃᕐᓂᕐᓴᐅᖃᑦᑕᓂᐊᕐᓂᖓ ᐃᒪᕐᒥᐅᑕᐃᑦ ᐆᒪᔪᑦ ᐊᒻᒪᓗ ᐃᒪᕐᒥᐅᑕᐃᑦ ᓇᔪᒐᖏᑕ 
ᐊᕙᑖᓂ 

• ᓴᓇᓂᖅ ᐅᑭᐅᖅᑕᖅᑐᒥ ᐊᖅᑯᑎᑯᑖᖑᓂᐊᖅᑐᒥᒃ ᐃᒪᕐᒥᐅᑕᐃᑦ ᐊᕙᑖᓂ, ᓄᓇᒥᐅᑕᐃᑦ ᐆᒪᔪᐃᑦ 
ᓇᔪᒐᖏᑕᓗ ᐊᕙᑖᓂ 

• ᐊᑑᑎᕙᓪᓕᐊᓂᖏᑦ ᐅᐊᓐᓇᖓᓂ ᓂᒋᐊᓂᓗ ᐊᖅᑯᑎᑯᑖᒃ 
• ᐊᐅᓪᓛᐸᓪᓕᐊᓂᖏᑦ ᐊᑐᖅᑕᐅᑲᐃᓐᓇᓂᐊᕐᓯᒪᔪᒥ ᑮᓇᐅᔭᓄᑦ ᐃᓯᕐᐸᓪᓕᐊᓕᓵᕈᑕᐅᔪᓂᑦ 

ᐱᖁᑎᕐᔪᐊᓕᕆᓂᕐᒧᑦ ᑕᒪᑐᒧᖓ ᐅᔭᕋᓐᓂᐊᕐᕕᐅᑉ ᐅᔭᕋᓐᓂᐊᕐᕕᐅᓂᖓᑕ ᐊᑐᖅᑕᐅᓂᖓᓄᑦ 
• ᐃᓱᒪᔅᓴᕐᓯᐅᕈᑎᖃᕐᓂᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐱᓕᕆᓂᐅᖃᑦᑕᓂᐊᖅᑐᓂᑦ/ᑲᒪᒋᔭᐅᖃᑦᑕᓂᐊᖅᑐᓂᑦ ᑐᔅᓯᕋᐅᑕᐅᓯᒪᔪᓂᑦ   
 
ᑲᑐᔾᔨᖃᑎᒌᒃᑯᑦ ᖃᐅᔨᓇᓱᐊᕈᑎᖃᕐᓯᓈᕐᒥᔪᑦ ᑐᑭᓯᐅᒪᔾᔪᑎᔅᓴᑲᓐᓂᕐᓂᑦ ᐃᑲᔫᑎᖃᕐᓂᐊᖅᑐᓂᑦ 
ᖃᐅᔨᓴᕐᓂᕐᒥᒃ ᐱᕚᓪᓕᕈᑕᐅᔪᓐᓇᕋᔭᙳᐊᖅᑐᓂᑦ ᐃᓄᓐᓄᑦ ᑕᕝᕙᙶᖅᑐᓂᑦ ᑐᖏᓕᐊᓂ ᐱᓕᕆᐊᔅᓴᓂᑦ 
ᑐᔅᓯᕋᐅᑕᐅᓯᒪᔪᓂᑦ.  
 
ᑲᑐᔾᔨᖃᑎᒌᒃᑯᑦ ᑐᓂᓯᓂᐊᕐᖓᑕ ᑖᒃᑯᓂᖓ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᖃᐅᑎᖏᓐᓂᒃ ᖃᐅᔨᒪᑦᑎᐊᕈᒪᓪᓗᑕ 
ᖃᐅᔨᓴᑦᑎᐊᕈᓐᓇᓂᐊᕐᒪᖔᑦᑎᒍ ᑐᖏᓕᐊᓂ ᐱᓕᕆᐊᔅᓴᑦ ᑐᔅᓯᕋᐅᑕᐅᓯᒪᔪᑦ ᐊᒻᒪᓗ ᑎᑎᕋᕈᑎᒋᓗᑎᒍ 
ᐱᔭᕆᐊᑐᔪᓅᖓᔪᓂᑦ ᐅᖃᐅᓯᔅᓴᑎᓐᓂᒃ. ᑲᑐᔾᔨᖃᑎᒌ$ᑯᑦ ᓂᕆᐅᒻᒪᑕ ᓈᒪᑦᑎᐊᖅᑐᓂᑦ 
ᑭᐅᔭᐅᓂᐊᕆᐊᔅᓴᖅ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᖏᓐᓄᑦ, ᐊᒻᒪᓗ 
ᑐᑭᒧᐊᑦᑎᑕᐅᒋᐊᒃᑲᓐᓂᑐᐃᓐᓇᙱᖔᕐᓗᑎᒃ ᑭᐅᔾᔪᑕᐅᔪᓂᑦ ᐱᔭᕇᕈᑎᖏᓐᓂ ᐊᕙᑎᓕᕆᓂᕐᒥᒃ 
ᐊᑦᑐᐃᓂᖃᕐᓂᐊᖅᑐᓂᑦ ᓇᓗᓇᐃᕈᑎᖏᑕ ᐅᐃᒍᖏᓐᓄᑦ, ᐃᑲᔪᕐᓯᕆᐊᕈᑎᒋᓯᒪᔭᖏᓐᓄᑦ 
ᑐᑭᓯᐅᒪᔾᔪᑎᔅᓴᐃᒡᒎᖅ ᐅᓂᒃᑳᖑᓛᕐᖓᑕ ᓯᕗᓂᔅᓴᕆᓂᐊᖅᑕᑎᓐᓂ ᕿᒥᕐᕈᓕᖅᑲᑕ, ᐅᕝᕙᓘᓐᓃᑦ 
ᓇᓗᓇᐃᕈᑎᒋᓯᒪᔭᖏᓐᓄᑦ ᐱᔾᔪᑎᒋᓪᓗᒋᑦ ᓇᓗᓇᐃᔭᕐᓯᒪᑦᑎᐊᕆᐊᖃᕐᓂᖏᑦ ᐊᕙᑎᓕᕆᓂᕐᒥᒃ 
ᖃᐅᔨᓴᕐᓂᕐᒥ. ᑲᑐᔾᔨᖃᑎᒌᒃᑯᑦ ᑐᔅᓯᕋᐅᑎᖃᕐᒥᔪᑦ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ 
ᐅᖃᐅᔾᔨᒋᐊᖁᔭᐅᓪᓗᑎᒃ ᐊᖏᖃᑎᒌᓯᒪᔪᓂᑦ ᐹᕕᓐᓛᓐᑯᑦ ᐅᓂᒃᑳᕆᐊᖃᕐᓂᖏᓐᓂᒃ ᒫᓐᓇᓕᓴᕐᓂᑦ 
ᐊᐅᓚᑦᑎᓂᕐᒧᑦ ᐸᕐᓇᐅᑎᓂᑦ.    
 
ᐃᒥᕐᒧᑦ ᓚᐃᓴᑖᕈᑎᔅᓴᖅ ᑐᔅᓯᕋᐅᒻᒥ ᓈᒻᒪᖏᓐᓂᖏᑦ  

ᑲᑐᔾᔨᖃᑎᒌᒃᑯᑦ ᐃᓘᓐᓇᑦᑎᐊᖏᓐᓂᒃ ᕿᒥᕐᕈᒍᑎᒋᓯᒪᔭᖏᓐᓂᒃ ᑐᓂᔭᖏᑦ ᐱᔾᔪᑎᓖᑦ “ᐃ”−ᒥ ᐃᒥᕐᒧᑦ 
ᓚᐃᓇᓴᑖᕈᑎᔅᓴᖅ ᑐᔅᓯᕋᐅᑦ ᐱᔾᔪᑎᖃᕐᖓᑦ ᐊᒥᓱᓂᑦ ᐊᒻᒪᓗ ᓈᒻᒪᖏᓪᓚᕿᑦᑐᓂᑦ. ᑐᓂᔭᖏᑦ 
ᐱᔾᔪᑎᖃᕐᒥᒻᒪᑦᑕᑦᑕᐅᖅ ᑕᓪᓕᒪᓂᑦ (5) ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᓂᑦ ᐱᔾᔪᑎᖃᓗᐊᖅᑐᓂᑦ ᐃᒥᕐᒧᑦ 
ᓚᐃᓴᑖᕈᑎᔅᓴᒥᒃ ᑐᔅᓯᕋᐅᒻᒥᑦ. ᓈᒻᒪᖏᓐᓂᐅᔪᑦ ᐃᒥᕐᒧᑦ ᓚᐃᓴᑖᕈᑎᔅᓴᒥᑦ ᑐᔅᓯᕋᐅᒻᒥᑦ ᑭᓪᓕᖃᖅᑎᑎᒻᒪᑕ 
ᕿᒥᕐᕈᓂᕐᒥᒃ ᐃᓘᓐᓇᖏᓐᓅᖓᔪᓂᑦ ᐊᒻᒪᓗ ᐊᑑᑎᓕᒻᒥᒃ ᐊᑐᖅᑕᐅᔪᓐᓇᖅᑐᒥ.  
 
 
 
ᐆᑦᑑᑎᒋᓗᒍ: 
 

• ᐱᑕᖃᙱᓐᓂᖏᑦ ᓄᑖᕈᕆᐊᖅᑕᐅᓯᒪᔪᑦ ᐊᐅᓚᑦᑎᓂᕐᒧᑦ, ᖃᐅᔨᓴᖃᑦᑕᓂᕐᒧᑦ, ᐊᒻᒪᓗ 
ᐸᓚᕐᔫᒥᑎᑦᑎᓂᐊᕐᓂᕐᒧᑦ ᐸᕐᓇᐅᑏᑦ ᐱᔾᔪᑎᓖᑦ ᐃᓚᓕᐅᔾᔭᐅᓂᐊᖅᑐᓂᑦ 
ᐱᓕᕆᓂᐅᖃᑦᑕᓂᐊᖅᑐᓂᑦ ᐊᒻᒪᓗ ᑲᒪᒋᔭᐅᖃᑦᑕᓂᐊᖅᑐᓂᑦ ᑐᔅᓯᕋᐅᑕᐅᓯᒪᔪᓂᑦ  

• ᓇᓗᓇᐃᔭᕐᓯᒪᑦᑎᐊᖏᓐᓂᖏᑦ ᑮᓇᐅᔭᓕᕆᓂᕐᒨᖓᔪᑦ/ᓴᓗᒻᒪᕐᓴᐃᓂᕐᒧᑦ ᐃᓕᔭᐅᓯᒪᒐᔭᖅᑐᑦ 
ᐃᓚᒋᔭᐅᓪᓗᑎᒃ ᓄᑖᑦ ᒪᑐᓂᖓᓄᑦ ᓴᓗᒻᒪᕐᓴᐃᓂᕐᒧᓪᓗ ᐸᕐᓇᐅᑏᑦ ᒪᓕᑦᑐᓂᑦ 
ᐱᓕᕆᓂᐅᖃᑦᑕᓂᐊᖅᑐᓄᑦ ᐊᒻᒪᓗ/ᑲᒪᒋᔭᐅᖃᑦᑕᓂᐊᖅᑐᓂᑦ ᑐᔅᓯᕋᐅᑕᐅᓯᒪᔪᓂᑦ 

• ᐱᑕᖃᑦᑎᐊᖏᓐᓂᖓ ᓈᒻᒪᔪᓂᑦ ᐅᕝᕙᓘᓐᓃᑦ ᓈᕆᓯᒪᔪᓂᑦ ᓴᓇᔪᓕᕆᓂᕐᒧᑦ 
ᑎᑎᕋᐅᔭᖅᑕᐅᓯᒪᔪᓂᑦ/ᓴᓇᓯᒪᓂᕆᓂᐊᖅᑕᖏᓐᓂᒃ ᐊᒥᓱᓄᑦ ᐃᒥᕐᒥᒃ ᐊᒻᒪᓗ ᓴᓂᕐᓂᑦ 
ᐊᐅᓚᑦᑎᒍᑕᐅᖃᑦᑕᓂᐊᖅᑐᓂᑦ ᐊᐅᓚᔾᔪᑎᔅᓴᓂᑦ/ᐃᓪᓗᓂᑦ ᐱᓕᕆᕕᔅᓴᓂᑦ ᑐᔅᓯᕋᐅᑕᐅᓯᒪᔪᓂᑦ  

 
ᐱᓇᓱᐊᕈᑎᖃᖅᑎᓪᓗᒋᑦ ᑐᑭᒧᐊᑦᑎᐊᖅᑐᒥᒃ ᕿᒥᕐᕈᓂᕐᒥᒃ, ᑲᑐᔾᔨᖃᑎᒌᒃᑯᑦ ᓂᕆᐅᓚᐅᕋᓗᐊᕐᖓᑕ 
ᐃᓘᓐᓇᖏᓐᓂᒃ ᑕᒪᑐᒧᖓ ᑐᕌᖓᔪᓂᑦ ᑐᑭᓯᐅᒪᔾᔪᑎᔅᓴᖃᕐᓂᐊᕆᐊᖏᑕ ᐊᑐᖅᑕᐅᔭᕆᐊᓕᓐᓂᑦ 
ᕿᒥᕐᕈᓂᕐᒧᑦ ᐱᒋᐊᙵᕐᓂᖓᓂ. ᖃᓄᖅ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔩᑦ ᖃᐅᔨᒪᑦᑎᐊᓂᐊᕐᖓᑕ 
ᐊᖏᖃᑎᒌᓯᒪᔪᑦ ᑐᑭᓯᐅᒪᔾᔪᑎᔅᓴᖃᕋᓗᐊᕐᒪᖔᑕ ᐱᓯᒪᒋᐊᖃᖅᑕᖏᓐᓂᒃ ᕿᒥᕐᕈᓂᐊᖅᑎᓪᓗᖏᑦ ᐃᒥᕐᒧᑦ 
ᓚᐃᓴᑖᕈᑎᔅᓴᒥᑦ ᑐᔅᓯᕋᐅᑕᐅᓯᒪᔪᒥᑦ?  
 
ᑐᑭᒧᐊᑦᑎᑕᐅᔪᒥᒃ ᐱᓕᕆᓂᖅ ᐊᑕᐅᑦᑎᒃᑯᑦ 
ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᐊᒻᒪᓗ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔩᑦ ᑐᔅᓯᕋᐅᑎᖃᕐᓯᒪᒻᒪᑕ 
ᑐᑭᒧᐊᑦᑎᐊᖅᑐᒥᒃ ᕿᒥᕐᕈᓂᕐᒥᒃ ᑐᖏᓕᐊᓂ ᐱᓕᕆᐊᔅᓴᕐᒥᒃ ᑐᔅᓯᕋᐅᑕᐅᓯᒪᔪᒥᒃ. ᓈᒻᒪᖏᓐᓂᖏᑦ ᐃᒥᕐᒧᑦ 
ᓚᐃᓴᑖᕈᑎᔅᓴᒥᑦ ᑐᔅᓯᕋᐅᒻᒥᑦ ᐊᖏᔫᒻᒪᑕ ᐊᒻᒪᓗ ᐃᑲᔪᕐᓰᒐᑎᒃ ᑲᒪᒋᔭᖃᕈᓐᓇᓂᑦᑎᓐᓂᒃ ᐊᐅᓚᑦᑎᓂᕐᒧᑦ 
ᖃᐅᔨᓴᕈᑎᓂᑦ ᐃᓱᒪᒋᓪᓗᖏᑦ ᐊᑑᑎᓂᖃᕐᓂᐊᖅᑐᓂᑦ ᖃᐅᔨᓴᕈᑕᐅᔪᑦ. ᑖᓐᓇ ᐱᓇᐃᓗᑕᐅᒻᒪᑦ 
ᑐᑭᒧᐊᑦᑎᑕᐅᔪᒥᒃ ᕿᒥᕐᕈᓂᕐᒥᒃ ᑐᖏᓕᐊᓂ ᐱᓕᕆᐊᔅᓴᓂᑦ ᑐᔅᓯᕋᐅᑕᐅᓯᒪᔪᓂᑦ.  
 
ᑲᑐᔾᔨᖃᑎᒌᒃᑯᑦ ᐃᓱᒫᓘᑎᖃᕐᖓᑕ ᐃᒪᐃᑦᑐᕐᔫᔮᕐᖓᑦ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔩᑦ ᐱᓕᕆᓂᖓᑦ 
ᑭᖑᕙᓯᑎᑦᑎᓕᕇᕐᖓᑕ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᐱᓕᕆᓂᖓᓐᓂᒃ. ᐆᑦᑑᑎᒋᓪᓗᒍ, ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔩᑦ ᐱᔭᕇᕐᓯᔪᒻᒪᑕ ᒪᓕᒃᑲᓗᐊᕐᒪᖔᑕ ᒪᓕᒋᐊᓕᖏᓐᓂᒃ ᕿᒥᕐᕈᓂᕐᒥ ᐊᒻᒪᓗ 
ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᓕᕆᓂᕐᒧᑦ ᑲᔪᓯᒋᐊᑐᐃᓐᓇᔪᒻᒪᑕ ᐃᒪᐃᑎᓪᓗᒍ ᓄᓇᕗᒥ ᐃᒪᓕᕆᓂᕐᒧᑦ 
ᑲᑎᒪᔩᑦ ᓱᓕ ᑐᓂᓯᔭᕆᐊᖃᕐᖓᑕ ᒪᓕᒃᑲᓗᐊᕐᒪᖔᑕ ᒪᓕᒋᐊᓕᖏᓐᓂᒃ ᖃᐅᔨᓴᕈᑎᖏᓐᓂᒃ 
ᑐᔅᓯᕋᐅᑕᐅᓯᒪᔪᒥᒃ. ᐃᓱᒪᒋᓪᓗᒋᑦ ᐊᖏᓂᖏᑦ ᓈᒻᒪᖏᓐᓂᖏᑕ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᓄᑦ 
ᑐᔅᓯᕋᐅᑎᖓᑦ, ᐃᓚᖏᑦ ᓇᓗᓇᐃᕐᓯᒪᒐᓗᐊᖅᑐᑎᒃ ᖁᓛᓂ, ᑲᑐᔾᔨᖃᑎᒌᒃᑯᑦ ᓇᓗᓇᐃᕐᓯᑦᑎᐊᖁᔨᒻᒪᑕ 
ᑐᖏᓕᐊᓂ ᐱᓕᕆᐊᔅᓴᓄᑦ ᑐᔅᓯᕋᐅᑦ ᐃᓱᒪᒋᔭᐅᔪᓐᓇᕐᒪᖔᖅ ᐱᔭᕇᕐᓯᒪᔭᕆᐊᖓ ᑲᔪᓯᒍᑎᒋᓂᐊᕐᓗᒍ 

ᑐᑭᒧᐊᑦᑎᑕᐅᔪᒥ ᐱᓕᕆᓂᕐᒥ. ᑖᒃᑯᐊ ᓈᒻᒪᖏᓐᓂᐅᔪᑦ ᑲᒪᒋᔭᐅᙱᑉᐸᑕ ᒫᓐᓇ, 
ᐃᓱᒫᓗᓇᕐᓯᑎᑦᑎᓂᐊᕐᖓᑕ ᑲᔪᓯᑎᑦᑎᒍᓐᓇᕋᔭᕐᓂᑎᓐᓂᒃ ᑐᑭᒧᐊᑦᑎᑕᐅᔪᒥᒃ ᐱᓕᕆᓂᕐᒥᒃ. ᖃᓄᖅ 
ᑐᑭᒧᐊᑦᑎᑕᐅᔪᒥᒃ ᕿᒥᕐᕈᓂᖅ ᑲᔪᓯᓂᐊᕐᖓᑦ ᐃᓱᒪᒋᓪᓗᒋᑦ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔩᑦ ᕿᒥᕐᕈᓂᖓᑦ 
ᓱᓕ ᐊᖏᔪᐊᓗᒻᒥᒃ ᐃᑉᐱᒋᔭᐅᒃᑲᓐᓂᕆᐊᖃᕐᓂᐊᑎᓪᓗᒍ? ᖃᓄᖅ ᖃᖓᓗ ᓄᓇᕗᒥ ᐊᕙᑎᓕᕆᓂᕐᒧᑦ 
ᑲᑎᒪᔩᑦ ᐊᒻᒪᓗ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔩᑦ ᑐᑭᑖᕈᑎᖃᕋᔭᕐᖓᑕ ᓴᖑᑎᑦᑎᓂᐊᕐᓂᕐᒧᑦ 
“ᐱᖅᑯᓯᖅᑎᒍᑦ” ᕿᒥᕐᕈᓂᕐᒧᑦ ᐱᓕᕆᓂᐅᔪᑦ ᑕᐃᒫᒃ ᐊᑕᐅᑦᑎᒃᑰᕆᐊᖃᖅᑎᓪᓗᒋᑦ 
ᐱᔭᕆᐊᑐᔪᒃᑰᕈᑎᖃᖃᑦᑕᑎᓪᓗᒋᑦ?   
 
ᒫᓐᓇ ᐱᓕᕆᓂᐅᕙᑦᑐᖅ ᓄᓘᔮᓕᕆᓂᕐᒥ  
ᐃᓄᐃᑦ ᕿᓄᐃᓵᕐᓯᒪᒻᒪᑕ ᐅᑕᖅᑭᓪᓗᑎᒃ ᑲᒪᒋᔭᐅᓂᐊᕐᓂᖏᓐᓂᒃ ᑕᐃᔅᓱᒪᓂ ᐱᓕᕆᓂᕐᒥ 
ᐊᑲᐅᙱᓕᐅᕈᑕᐅᕙᑦᑐᒥᓃᑦ ᓄᓘᔮᓕᕆᓂᕐᒥ. ᐱᓇᓱᐊᕈᑎᖃᕐᓯᓪᓚᕆᒻᒪᑕ 2018ᒥ ᑐᔅᓯᕋᕐᓯᒪᔪᑦ 
ᐃᑉᐱᒍᓱᓕᖁᓪᓗᒋᑦ ᐋᖅᑮᒋᐊᖃᕐᓂᕐᒥᒃ ᑕᒪᒃᑯᓂᖓ. ᑲᑐᔾᔨᖃᑎᒌᒃᑯᑦ ᖃᐅᔨᒪᖁᔨᔪᑦ ᒫᓐᓇ ᐱᓕᕆᐊᕐᒥ 
ᐱᓕᕆᓃᑦ, ᐱᓗᐊᖅᑐᒥᑦ ᐱᔾᔪᑎᒋᓪᓗᒋᑦ ᐳᔪᕐᓗᒃ ᐊᒻᒪᓗ ᑕᕆᐅᖅ ᐊᕙᑖ, ᐊᖏᔪᒥᒃ ᐃᓄᓕᒫᓄᑦ 
ᐃᓱᒫᓘᑕᐅᓕᕐᓯᒪᒻᒪᑦ. ᑭᐅᔾᔪᑎᒋᓪᓗᒍ, ᐹᕕᓐᓛᓐᑯᑦ ᑲᑦᑐᖓᐃᕈᑎᖃᒃᑲᓂᕐᓯᒪᒻᒪᑕ ᐊᒻᒪᓗ ᑭᓪᓕᖏᑦ 
ᒪᓕᒐᔅᓴᖏᓪᓗ ᐃᓚᓕᐅᔾᔭᐅᓯᒪᒪᑕ ᐱᓕᕆᐊᖓᑕ ᓇᓗᓇᐃᒃᑯᑕᖓᓐᓄᑦ (NIRB PC 005, ᐋᖅᑭᒋᐊᕈᑦ 
ᓈᓴᐅᑖ 2, ᐱᔾᔪᑎᒋᓗᐊᖅᑐᒋᑦ ᑭᓪᓕᖓ ᒪᓕᒐᔅᓴᖓᓪᓗ 179(c)). ᑲᑐᔾᔨᖃᑎᒌᒃᑯᑦ 
ᐃᓕᓴᕐᓯᓯᒪᒐᓗᐊᖅᑎᓪᓗᒋᑦ ᐊᒻᒪᓗ ᖁᔭᒋᔭᖃᕋᓗᐊᖅᑎᓪᓗᒋᑦ ᑖᒃᑯᓂᖓ ᐱᓇᓱᐊᕈᑕᐅᓯᒪᔪᓂᑦ, 
ᐹᕕᓐᓛᓐᑯᑦ ᓱᓕ ᑲᒪᒋᔭᖃᕆᐊᖃᕐᖓᑕ ᑕᒪᒃᑯᓂᖓ ᐅᕝᕙᓘᓐᓃᑦ ᑐᓴᖅᑎᑦᑎᒍᑎᖃᕆᐊᖃᕐᖓᑕ ᑖᒃᑯᐊ 
ᒫᓐᓇᓕᓴᐅᓂᕐᐹᑦ ᑲᑦᑐᖓᐃᕈᑕᐅᓯᒪᔪᑦ ᐱᔾᔪᑎᒋᓪᓗᒋᑦ.  
 
ᐱᔾᔪᑎᒋᓪᓗᒍ ᖃᖓᒃᑯᑦ ᑐᓂᓯᓯᒪᓂᖓ ᑐᔅᓯᕋᕐᓯᒪᔫᑉ, ᑐᖏᓕᐊᓂ ᐱᓕᕆᐊᔅᓴᓄᑦ ᑐᔅᓯᕋᐅᑦ 
ᑐᓂᔭᐅᓚᐅᕐᓯᒪᒻᒪᑦ ᑐᖔᓂ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᐅᓂᒃᑳᖏᑕ ᓴᓇᖃᑦᑕᓂᕐᒧᑦ 
ᐊᖏᓪᓕᒋᐊᕐᓯᒪᓂᖏᓐᓂᒃ. ᑕᐃᒪᐃᒻᒪᑦ, ᒫᓐᓇᕋᑖᖅ ᐋᖅᑭᒋᐊᖅᑕᐅᓯᒪᔪᑦ ᐱᓕᕆᐊᕐᒥ ᓇᓗᓇᐃᒃᑯᑕᖓᓐᓂ 
ᑐᕌᖓᔪᑦ ᓴᓇᓂᕐᒧᑦ ᐊᖏᓪᓕᒋᐊᕈᑎᖏᓐᓄᑦ ᑎᑎᕋᖅᑕᐅᓯᒪᙱᒻᒪᑕ ᑐᖏᓕᐊᓂ ᐱᓕᕆᐊᔅᓴᓂᑦ 
ᑐᔅᓯᕋᐅᑎᓂᑦ. ᓴᖅᑭᖅᑐᑦ ᑖᒃᑯᓇᙵᑦ ᑲᑦᑐᖓᐃᕈᑕᐅᓯᒪᔪᓂᑦ, ᐅᓂᒃᑳᓕᐅᕆᐊᖃᕐᓯᒪᓂᖏᓐᓂᒃ 
ᐹᕕᓐᓛᓐᑯᑦ, ᑕᑯᔭᐅᔪᓐᓇᕆᐊᖃᕐᖓᑕ ᐃᑲᔫᑎᖃᕐᓂᐊᕐᖓᑕ ᑐᖏᓕᐊᓂ ᐱᓕᕆᐊᔅᓴᕐᒧᑦ ᑐᔅᓯᕋᐅᑎᖓᓐᓂᒃ 
ᕿᒥᕐᕈᓂᕐᒧᑦ. ᒫᓐᓇ ᐱᓕᕆᐊᑉ ᒥᔅᓵᓄᑦ ᑎᑎᖅᑲᐃᑦ, ᐅᕝᕙᓘᓐᓃᑦ ᐱᑕᖃᙱᓗᐊᖅᑐᑦ ᑕᕝᕙᓂ, 
ᓴᙲᓪᓕᑎᑦᑎᓯᒪᒻᒪᑕ ᐊᑑᑎᓂᖃᕋᔭᙳᐊᖅᑐᓂᑦ ᓂᕆᐅᒋᔭᐅᔪᓂᑦ ᑐᖏᓕᐊᓂ ᐱᓕᕆᐊᔅᓴᕐᒥ 
ᑐᔅᓯᕋᐅᑕᐅᓯᒪᔪᓂᑦ ᐊᒻᒪᓗ ᑭᓪᓕᖃᖅᑎᑎᓪᓗᓂ ᖃᐅᔨᒪᔾᔪᑎᔅᓴᖏᓐᓂᒃ ᑕᑯᔭᔅᓴᐅᔪᓂᑦ ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔩᑦ ᕿᒥᕐᕈᓂᖓᓐᓂ. ᑖᒃᑯᐊᑦᑕᐅᖅ ᑲᑐᔾᔨᖃᑎᒌᒃᑯᓐᓄᑦ, ᐊᒻᒪᓗ ᐃᓄᓐᓄᑦ 
ᐊᑑᑎᕕᐅᔪᓄᑦ ᓄᓘᔮᓕᕆᓂᕐᒧᑦ, ᕿᓄᐃᓵᕈᑕᐅᔭᕆᐊᖃᕐᓂᐊᒥᒻᒪᑕ. ᐹᕕᓐᓛᓐᑯᑦ ᑲᑐᔾᔨᖃᑎᒌᒃᑯᓪᓗ 
ᑲᑐᔾᔨᓪᓗᑎᒃ ᐊᖏᕐᓯᓯᒪᔪᑦ ᐋᔩᕋᕈᑕᐅᒃᑲᓂᕐᓯᒪᔪᓂᑦ ᐊᖏᕈᑎᓂᑦ, ᐊᒻᒪᓗ ᐹᕕᓐᓛᓐᑯᑦ 
ᐱᒋᐊᕐᓯᒪᓕᑕᐃᓐᓇᖅᑐᑎᒃ ᐃᖅᑲᓇᐃᔮᖃᕐᓂᕐᒥᒃ ᐋᖅᑭᓯᒪᓂᕆᓂᐊᖅᑕᖏᓐᓂᒃ ᐊᒻᒪᓗ ᐊᑐᓕᖅᑎᑦᑎᓂᕐᒧᑦ 
ᑐᑭᒧᐊᒍᑎᒋᓂᐊᖅᑕᖏᓐᓂᒃ ᐃᒥᕐᒧᑦ ᐊᑭᓕᕐᓱᐃᒍᑎᖃᕐᓂᕐᒧᑦ ᐊᖏᖃᑎᒌᒍᑎᓂᑦ (2013). ᑐᖏᓕᐊᓂ 
ᐱᓕᕆᐊᔅᓴᑦ ᑐᔅᓯᕋᐅᑕᐅᓯᒪᔪᑦ ᑐᙵᕕᖃᕆᐊᖃᙱᒻᒪᑕ ᐅᖃᒻᒪᕆᒍᑎᒋᓯᒪᔭᖏᓐᓂᒃ ᓯᕗᓂᔅᓴᑎᓐᓂ 
ᐋᖅᑭᒋᐊᕈᑕᐅᒐᔭᖅᑐᓂᑦ ᖃᐅᔨᓴᖅᑕᐅᓯᒪᙱᑦᑐᓂᑦ ᐊᑐᖅᑕᐅᔭᕇᕐᓯᒪᔪᓂᑦ ᐱᓕᕆᒍᑕᐅᓯᒪᔪᓂᑦ, 
ᐱᓗᐊᖅᑐᒥᑦ ᐃᓱᒪᒋᓪᓗᒍ ᓄᓘᔮᑦ ᐊᐅᓚᓂᖃᖅᑐᓂ ᐱᓕᕆᐊᖑᒻᒪᑦ.  
 
ᒫᓐᓇ ᐊᑐᐃᓐᓇᐅᖏᓐᓇᑦᑕ ᖃᐅᔨᓴᕆᐊᔅᓴᖅ ᐱᑦᑎᐊᕐᓯᒪᒻᒪᖔᑕ ᐹᕕᓐᓛᓐᑯᑦ ᐱᓇᓱᐊᕈᑎᖏᓐᓂ 
ᐋᖅᑭᒋᐊᕈᑕᐅᓂᐊᖅᑐᓂᑦ ᐊᐅᓚᑦᑎᓂᕐᒧᑦ ᒫᓐᓇ ᐱᓕᕆᓂᕆᕙᑦᑕᖓᓐᓂ. ᑕᒪᓐᓇ ᐃᓱᒪᓇᕐᖓᑦ 
ᐊᐱᖅᑯᑕᐅᔭᕆᐊᖃᓪᓚᕆᑦᑐᓂᑦ ᓈᒻᒪᒃᑲᓗᐊᕐᒪᖔᖅ ᐊᖏᔪᒥᒃ ᐱᓕᕆᐊᖅ ᓯᕕᑦᑐᕆᐊᖅᑕᐅᓂᐊᕐᓂᖓ. 

ᐹᕕᓐᓛᓐᑯᑦ ᑲᑦᑐᖓᐃᕐᓯᒪᔪᒻᒪᑕ ᐊᓯᖏᓐᓂᒃ−ᓯᓚᑖᓃᑦᑐᓂᑦ ᐱᓕᕆᓂᖏᓐᓂᒃ ᑕᒻᒪᕐᓯᒪᔪᕐᓯᐅᑎᑦᑎᓂᕐᒧᑦ 
ᓄᓘᔮᓕᕆᓂᕐᒥ ᐊᐅᓚᓂᐅᔪᓂᑦ. ᑲᑐᔾᔨᖃᑎᒌᒃᑯᑦ ᑐᑭᓯᔪᑦ ᐸᕐᓇᒻᒪᑕ ᒫᓐᓇ ᑕᒪᑐᒧᖓ ᑲᒪᒋᔭᐅᓛᖅᑐᒧᑦ. 
ᑕᒪᕐᒥᒃ ᐃᓱᒪᒋᓪᓗᒍ ᓈᒻᒪᒃᑲᔭᖅᑑᔮᖅᑐᖅ ᐃᓱᒪᒋᔭᐅᔪᓐᓇᖅᑲᑕ ᑖᒃᑯᐊ ᖃᐅᔨᒍᑕᐅᔪᑦ ᑐᖏᓕᐊᓂ 
ᐱᓕᕆᐊᔅᓴᕐᒥ ᑐᔅᓯᕋᐅᑕᐅᓯᒪᔪᒥ ᕿᒥᕐᕈᓂᕐᒥ. ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᓯᕗᒧᑦ 
ᑲᔪᓯᒋᐊᕆᐊᖃᖅᑳᑦ ᑐᖏᓕᐊᓂ ᐱᓕᕆᐊᔅᓴᕐᒥ ᑐᔅᓯᕋᐅᑕᐅᓯᒪᔪᓂᑦ ᐱᔭᕆᐊᑐᔪᓂᑦ ᕿᒥᕐᕈᓂᕐᒧᑦ 
ᕿᒥᕐᕈᓚᐅᙱᓐᓂᖏᓐᓂ ᖃᐅᔨᒪᔾᔪᑎᔅᓴᓪᓗᐊᑕᖏᓐᓂᒃ ᒫᓐᓇ ᐱᓕᕆᐊᖓᓅᖓᔪᓂᑦ? ᑲᑐᔾᔨᖃᑎᒌᒃᑯᑦ 
ᐊᑐᓕᖁᔨᔾᔪᑎᓖᑦ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᐃᓱᒪᒋᔭᖃᖁᓪᓗᒋᑦ ᐱᔾᔪᑎᖃᕐᓗᑎᒃ, ᐃᓛᒃᑯᑦ 
ᐊᒻᒪᓗ ᓯᕗᓪᓕᕐᒥ ᐱᔭᕆᐊᑐᔪᓅᖓᔪᓂᑦ ᑲᑎᒪᒍᑎᖃᖁᓪᓗᒋᑦ ᐱᔾᔪᑎᖃᓗᐊᕐᓗᑎᒃ ᒫᓐᓇ ᐱᓕᕆᐊᖓᓐᓂᒃ 
ᐱᓕᕆᓂᖓᓐᓂᒃ ᖃᐅᔨᒍᑕᐅᓯᒪᔪᓄᑦ ᐱᓕᕆᓂᖓᓐᓂ ᑕᒻᒪᕐᓯᒪᔪᕐᓯᐅᓂᕐᒥ ᐊᒻᒪᓗ ᐊᕐᕌᒍᓕᒫᖅ 
ᖃᐅᔨᓴᕈᑕᐅᓯᒪᔪᓂᑦ.  
 
ᐃᓘᓐᓇᖏᓐᓂᒃ ᕿᒥᕐᕈᓂᕐᒧᑦ ᐋᖅᑭᓯᒪᕕᖏᑦ  
ᑲᑐᔾᔨᖃᑎᒌᒃᑯᑦ ᐃᓱᒫᓘᑎᖃᕐᖓᑕ ᐋᖅᑭᓯᒪᕕᖏᑦ ᓴᖅᑭᖅᑕᐅᓯᒪᔪᑦ ᑐᑭᒧᐊᑦᑎᑕᐅᔪᒥ ᕿᒥᕐᕈᓂᕐᒥ 
ᐊᕝᕕᐊᕈᑕᐅᑐᐃᓐᓇᕆᐊᖃᕐᓂᖏᓐᓂᒃ ᐊᑑᑎᓕᒻᒥᒃ ᐃᓄᐃᑦ ᐃᓚᒋᔭᐅᔪᓐᓇᕋᓗᐊᖅᑎᓪᓗᒋᑦ. 
ᑲᑐᔾᔨᖃᑎᒌᒃᑯᑦ ᐊᖏᕐᓯᒪᒻᒪᑕ ᐃᓚᒋᔭᐅᑎᑦᑎᓪᓚᑦᑖᕈᒪᓪᓗᑎᒃ ᑐᖏᓕᐊᓂ ᐱᓕᕆᐊᔅᓴᓂᑦ ᑐᔅᓯᕋᐅᑎᓂᑦ, 
ᓄᐊᑦᑎᔪᒪᓪᓗᑎᒃ ᐊᑐᖅᑎᑦᑎᔪᒪᓪᓗᑎᓪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᖏᓕᐊᓂ ᐱᓕᕆᐊᔅᓴᓄᑦ 
ᑐᔅᓯᕋᐅᑎᓄᑦ, ᐊᒻᒪᓗ ᐸᕐᓇᐃᓗᑎᒃ ᐊᒻᒪᓗ ᑐᓂᓯᓗᑎᒃ ᐃᓚᓕᐅᔾᔭᐅᓯᒪᔪᓂᑦ ᐱᔭᕆᐊᑐᔪᓅᖓᔪᓂᑦ 
ᐅᖃᐅᓯᔅᓴᖏᓐᓂᒃ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔨᓄᑦ ᐊᒻᒪᓗ ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᓄᑦ. 
ᐱᕕᔅᓴᖓ ᐊᑯᓐᓂᖓᓂ ᐹᕕᓐᓛᓐᑯᑦ ᑭᐅᔾᔪᑎᖏᓐᓂ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᓄᑦ ᐊᒻᒪᓗ ᐅᓪᓗᖓᓄᑦ 
ᑐᓂᓯᓯᒪᔭᕆᐊᖃᕐᓂᕐᒧᑦ ᐱᔭᕆᐊᑐᔪᓅᖓᔪᓂᑦ ᕿᒥᕐᕈᓂᕐᒥ ᐅᖃᐅᓯᔅᓴᐅᔪᓂᑦ ᓯᕕᑭᒻᒪᑦ ᐊᒻᒪᓗ 
ᖃᓪᓕᐅᑎᓯᒪᓪᓗᓂ ᐸᕐᓇᐅᑎᓄᑦ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ−ᓯᕗᓕᕐᓯᓪᓗᑎᒃ ᓄᓇᓕᓐᓂᑦ 
ᐃᓚᒋᔭᐅᑎᑦᑎᓂᖏᓐᓄᑦ. ᑲᑐᔾᔨᖃᑎᒌᒃᑯᑦ ᓂᕆᐅᑦᑐᑦ ᐃᓱᒫᓘᑎᖓᑦ ᐱᕕᖃᕐᓂᖏᑕ ᒥᔅᓵᓄᑦ 
ᐋᖅᑭᓯᒪᕕᖏᑎᒍᑦ ᐊᖏᓪᓕᒋᐊᕐᓂᐊᕆᐊᖓ ᕿᒥᕐᕈᓂᖏᓐᓂ ᐱᕙᓪᓕᐊᑎᓪᓗᒋᑦ ᐱᔭᕆᐊᑐᔪᓅᖓᔪᓂᑦ 
ᑲᑎᒪᓂᒃᑯᑦ ᐊᒻᒪᓗ ᑭᖑᓪᓕᕐᐹᒥ ᑎᑎᕋᕐᓯᒪᔪᓂᑦ ᑐᓂᓯᓂᖏᑎᒍᑦ. ᒫᓐᓇ ᐋᖅᑭᓯᒪᕕᖏᑦ 
ᐃᓱᒫᓗᓇᖅᑐᒦᑎᑦᑎᔪᑦ ᐊᑑᑎᓕᒻᒥᒃ ᐃᓚᒋᔭᐅᔪᓐᓇᕋᓗᐊᖅᑎᓪᓗᒋᑦ, ᓴᙲᓪᓕᑎᑦᑎᒍᓐᓇᕐᖓᑦ ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔩᑦ ᐱᔾᔪᑎᓪᓗᐊᑕᖏᓐᓂᒃ ᓴᐳᔾᔨᓂᕐᒧᑦ ᐊᑐᖅᑎᑦᑎᒋᐊᒃᑲᓂᕐᓂᒧᓪᓗ ᒪᑭᒪᓂᖏᓐᓂᒃ 
ᐃᓄᐃᑦ, ᓄᓇᓖᑦ ᐊᒻᒪᓗ ᐊᕙᑎᑦᑎᓐᓂᒃ ᑐᙵᕕᒋᔪᓐᓇᑕᑦᑎᓐᓂᒃ.  
 
ᑲᑐᔾᔨᖃᑎᒌᒃᑯᑦ ᑕᑯᓐᓈᕐᓯᒪᒻᒪᑕ ᐊᓯᔾᔨᐸᓪᓕᐊᖏᓐᓇᕐᓂᖏᓐᓂᒃ ᐹᕕᓐᓛᓐᑯᑦ ᓄᓘᔮᓕᕆᓂᕐᒥ 
ᐸᕐᓇᐃᓂᕐᒥᒃ ᐊᒻᒪᓗ ᐊᐅᓚᑦᑎᔾᔪᑎᓄᑦ ᐱᓕᕆᔪᓐᓇᐅᑎᑖᖃᑦᑕᓂᕐᒥᒃ. ᑲᑐᔾᔨᖃᑎᒌᒃᑯᑦ 
ᐊᑐᖅᑎᑦᑎᖃᑦᑕᕐᓯᒪᔪᑦ ᒫᓐᓇᕋᑖᖅ ᐱᓕᕆᓂᐅᓯᒪᔪᓂᑦ ᓯᕗᒧᐊᑦᑎᑦᑎᓂᕐᒧᑦ ᐊᒻᒪᓗ ᐋᖅᑭᓯᒪᔫᒥᑎᑦᑎᓂᕐᒧᑦ 
ᒫᓐᓇ ᐱᓕᕆᐊᖑᔪᒥᒃ (ᓲᕐᓗ 2018ᒥ ᓴᓇᓂᖓᓐᓂᒃ ᐊᖏᓪᓕᒋᐊᕐᓯᓂᕐᒥᒃ, 2017ᒥ 2018ᒥᓗ ᐃᓄᓐᓂᑦ 
ᐃᓕᓐᓂᐊᑎᑦᑎᓂᕐᒧᑦ ᐱᓕᕆᐊᖅ). ᑖᒃᑯᐊ ᐱᓕᕆᓂᐅᔪᑦ ᐃᑉᐱᒍᓱᓕᕈᑕᐅᓯᒪᓪᓚᕆᑦᑐᑦ ᑲᑐᔾᔨᖃᑎᒌᒃᑯᓐᓄᑦ 
ᐊᒻᒪᓗ ᐊᑐᐃᓐᓇᖁᑎᖏᓐᓄᑦ ᐱᓇᓱᐊᕈᑎᔅᓴᖏᓐᓄᑦ. ᑐᖏᓕᐊᓂ ᐱᓕᕆᐊᔅᓴᓄᑦ ᑐᔅᓯᕋᐅᑦ ᐃᓚᒋᔭᐅᒻᒪᑦ 
ᑖᒃᑯᓄᖓ ᐃᖅᑲᓇᐃᔮᖑᓯᒪᔪᓕᒫᓄᑦ. ᑲᑐᔾᔨᖃᑎᒌᒃᑯᑦ ᑐᑭᓯᔪᑦ ᐱᓇᓱᐊᕈᑕᐅᓯᒪᓂᖓᓂᒃ ᑕᒪᑐᒧᖓ 
ᐊᑐᓕᖅᑎᑦᑎᒐᓱᐊᖅᑎᓪᓗᒋᑦ ᐱᓇᓱᐊᕈᑎᑦᑎᓐᓂᒃ ᓇᓗᓇᐃᖅᑕᐅᓯᒪᓪᓗᑕ ᐃᓄᓐᓄᑦ ᑲᑐᔾᔨᖃᑎᒌᖑᓪᓗᑕ 
ᒪᓕᑦᑐᒋᑦ ᓄᓇᕗᑦ ᐊᖏᖃᑎᒌᒍᑎᖏᑦ ᓄᓘᔮᓕᕆᓂᕐᒧᑦ. ᓄᓘᔮᓕᕆᓂᕐᒧᑦ ᐊᔅᓱᕈᐊᖃᕈᑎᒋᒐᑦᑎᒍ 
ᑭᒡᒐᖅᑐᐃᔪᓐᓇᓂᑦᑎᓐᓂᒃ ᐃᓄᓐᓂᑦ ᐃᓚᐅᔾᔪᑎᒋᔪᒪᕙᑦᑕᖏᓐᓂᒃ ᐃᓚᖓᓂ ᐱᔾᔪᑎᒋᓪᓗᒋᑦ 
ᐊᓯᔾᔨᐸᓪᓕᐊᖏᓐᓇᖅᑐᑦ ᐱᓕᕆᐊᕐᒥ ᐸᕐᓇᐃᓂᕐᒥ. ᒫᓐᓇ ᐱᓕᕆᓂᕐᒥ, ᐱᓇᓱᐊᕈᑕᐅᔭᕆᐊᖃᓪᓚᕆᓐᓂᖓ 
ᐊᒻᒪᓗ ᓯᕕᑭᓐᓂᖏᓐᓄᑦ ᐋᖅᑭᓯᒪᕕᖏᑕ ᐱᔭᕆᐊᑐᑎᑦᑎᒻᒪᑦ ᐃᓄᓐᓄᑦ ᐃᓚᒋᔭᐅᔪᓐᓇᕐᓂᖏᓐᓄᑦ. 

ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑦ ᑕᕝᕙᓂ ᑎᑎᖅᑲᕐᒥ, ᑲᑐᔾᔨᖃᑎᒌᒃᑯᑦ ᐱᓪᓚᕆᐊᓗᓐᓂᑦ ᐱᓕᕆᓂᕐᒨᖓᔪᓂᑦ 
ᐃᓱᒫᓘᑎᖃᕐᖓᑕ ᒫᓐᓇ ᐱᒋᐊᙵᕐᓂᖓᓂ ᑐᖏᓕᐊᓂ ᐱᓕᕆᐊᔅᓴᓂᑦ ᑐᔅᓯᕋᐅᑎᓂᑦ ᕿᒥᕐᕈᓂᕐᒥ. 
ᑐᖏᓕᐊᓂ ᐱᓕᕆᐊᔅᓴᑦ ᑐᔅᓯᕋᐅᑕᐅᓯᒪᔪᑦ ᓯᕕᔪᒨᖓᔪᐊᓘᒻᒪᑦ ᐊᖏᔪᐊᓘᓪᓗᓂᓗ. ᑲᑐᔾᔨᖃᑎᒌᒃᑯᑦ 
ᓈᒻᒪᑦᑐᓂᑦ ᑎᑎᖅᑲᖁᑎᖃᙱᒻᒪᑕ ᕿᒥᕐᕈᓂᕐᒧᑦ, ᐱᓗᐊᖅᑐᒥᑦ ᐱᔾᔪᑎᒋᓪᓗᒋᑦ ᒫᓐᓇ ᐱᓕᕆᐊᕐᒧᑦ 
ᑲᑦᑐᖓᐃᕈᑕᐅᓯᒪᔪᑦ. ᓈᒻᒪᖏᒻᒪᑕ ᑐᑭᓯᐅᒪᔾᔪᑎᔅᓴᐃᑦ ᐃᒥᕐᒧᑦ ᓚᐃᓴᑖᕈᑎᔅᓴᒧᑦ ᑐᔅᓯᕋᐅᒻᒧᑦ 
ᕿᒥᕐᕈᔭᕆᐊᖃᖅᑎᓪᓗᒋᑦ. ᑐᖏᓕᐊᓂ ᐱᓕᕆᐊᔅᓴᓄᑦ ᑐᔅᓯᕋᐅᑦ ᕿᒥᕐᕈᔭᐅᒋᐊᖃᕐᖓᑦ 
ᑐᑭᒧᐊᑦᑎᑕᐅᑦᑎᐊᕐᓗᓂ ᐱᓕᕆᓂᕆᓂᐊᖅᑕᖓᑦ ᑖᓐᓇᓗ ᐊᑕᐅᑦᑎᒃᑰᕈᓐᓃᕐᓯᒪᔪᔅᓴᐅᓕᕇᖅᑐᓂ. 
ᐃᓘᓐᓇᖏᓐᓂᓪᓕ, ᒫᓐᓇ ᕿᒥᕐᕈᓂᕐᒧᑦ ᐋᖅᑭᓯᒪᕕᖏᑦ ᐃᓱᒫᓗᓇᖅᑐᒦᑎᑦᑎᔪᑦ ᐊᑑᑎᖃᑦᑎᐊᖅᑐᒥᒃ 
ᐃᓚᒋᔭᐅᔪᓐᓇᕋᓗᐊᖅᑎᓪᓗᒋᑦ.  
 
ᑲᑐᔾᔨᖃᑎᒌᒃᑯᑦ ᐃᓱᒪᒋᔭᓖᑦ ᑎᓕᐅᖅᑕᐅᔭᕆᐊᖃᖅᑐᒋᓪᓗᒋᑦ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ 
ᑐᑭᒧᐊᑦᑎᑦᑎᖁᓪᓗᒋᑦ ᕿᒥᕐᕈᓂᕐᒥᒃ ᑐᖏᓕᐊᓂ ᐱᓕᕆᐊᔅᓴᓂᑦ ᑐᔅᓯᕋᐅᑎᓂᑦ ᑭᓪᓕᖃᕈᑕᐅᔾᔮᖏᑦᑐᒥᒃ 
ᐊᖏᖃᑕᐅᓯᒪᔪᓄᑦ ᐊᑑᑎᓕᒻᒥᒃ ᐃᓚᒋᔭᐅᔪᓐᓇᑎᐊᕐᓂᐊᕐᖓᑕ. ᑲᑐᔾᔨᖃᑎᒌᒃᑯᑦ ᐃᑉᐱᒍᓱᑦᑎᐊᖅᑐᑦ 
ᐊᐅᓚᓂᖏᓐᓂᒃ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔩᑦ ᑐᕌᖓᕙᑦᑐᓂᑦ ᐃᓄᓐᓄᑦ. ᑲᑐᔾᔨᖃᑎᒌᒃᑯᑦ ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔨᓂᑦ ᐱᕕᖃᑦᑎᐊᓂᕐᐹᖑᖁᔨᔪᑦ ᐊᑐᓕᖅᑎᑦᑎᓂᕐᒥᒃ ᐱᓇᓱᐊᒐᖏᓐᓂᒃ. 
ᐃᑲᔪᕈᓐᓇᕐᓂᐊᕋᑦᑕ ᐊᑑᑎᖃᕐᓂᖏᓐᓂᒃ ᕿᒥᕐᕈᓂᕐᒥ, ᐱᕕᔅᓴᖃᑦᑎᐊᖅᑐᐃᓐᓇᐅᔭᕆᐊᖃᕋᑦᑕ ᐊᒻᒪᓗ 
ᓈᒻᒪᑦᑐᓂᑦ ᑐᑭᓯᐅᒪᔾᔪᑎᔅᓴᖃᑦᑎᐊᕐᓗᑕ ᓈᒻᒪᑦᑐᓂᑦ ᑐᓂᓯᔪᓐᓇᕐᓂᐊᕋᑦᑕ.  

ᐃᓚᒋᔭᐅᔪᓄᑦ ᑮᓇᐅᔭᑦ 
ᑲᑐᔾᔨᖃᑎᒌᒃᑯᑦ ᑐᑭᓯᑎᑕᐅᑦᑎᐊᕈᒪᒻᒥᔪᑦ ᐊᑐᐃᓐᓇᐅᓂᖏᓐᓂᒃ ᐃᓚᒋᔭᐅᔪᓄᑦ ᑮᓇᐅᔭᑦ. ᑖᒃᑯᐊ 
ᑐᑭᓯᐅᒪᔾᔪᑎᔅᓴᐃᑦ ᐊᑐᐃᓐᓇᐅᑦᑕᐅᑎᒋᔭᕆᐊᖃᕐᓯᒪᒐᓗᐊᕐᖓᑕ ᓯᕗᕐᖓᒍᑦ ᒪᑐᕕᔅᓴᖓᑕ 
ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᓂᑦ ᑐᓂᓯᓂᕐᒧᑦ ᑕᐃᒫᒃ ᐃᓚᒋᔭᐅᒐᔭᙳᐊᖅᑐᑦ ᓈᒪᑦᑎᐊᖅᑐᓂᑦ 
ᑕᑯᔪᓐᓇᕋᔭᕐᖓᑕ ᕿᒥᕐᕈᓂᕐᒥ. ᐃᓚᒋᔭᐅᔪᓄᑦ ᑮᓇᐅᔭᑦ ᐊᑐᐃᓐᓇᐅᓂᐊᖅᑲᑕ, ᑲᑐᔾᔨᖃᑎᒌᒃᑯᑦ 
ᑎᓕᐅᕆᕗᑦ ᐊᑐᐃᓐᓇᐅᔭᕆᐊᖃᕐᓂᖏᓐᓂᒃ ᓯᕗᕐᖓᒍᑦ ᐱᔭᕆᐊᑐᔪᓅᖓᔪᓂᑦ ᐅᖃᐅᓯᔅᓴᓂᑦ 
ᑲᒪᕕᒋᓛᖅᑕᖓᑕ ᕿᒥᕐᕈᓂᕐᒥ.  
 
ᓂᕆᐅᑉᐳᒍᑦ ᑭᐅᔾᔪᑕᐅᓂᐊᖅᑐᓂᒃ ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔨᓂᑦ ᐊᒻᒪᓗ ᓄᓇᕗᒥ ᐃᒪᓕᕆᓂᕐᒧᑦ 
ᑲᑎᒪᔨᓂᑦ ᐱᔾᔪᑎᒋᓪᓗᒋᑦ ᑲᑐᔾᔨᖃᑎᒌᒃᑯᑦ ᐊᐱᖅᑯᑎᖏᑦ ᑖᒃᑯᐊ. ᐊᐱᖅᑯᑎᔅᓴᖃᕈᔅᓯ ᐱ7ᔾᔪᑎᒋᓪᓗᒋᑦ 
ᑖᒃᑯᐊ ᖁᓛᓃᑦᑐᑦ, ᐊᑏ ᐊᓪᓚᕕᑦᑐᓐᓄᑦ ᐅᖃᖃᑦᑕᕆᔅᓯ.   
 
ᑎᑎᕋᖅᑐᖅ, 
 

 
 
ᔨᐅᕆᒪᐃᔭ ᒍᕉᕝᔅ 
ᓯᕗᓕᖅᑎ ᐃᖅᑲᓇᐃᔭᖅᑎᓄᑦ  
 
 
ᓇᓕᖅᑲᑖᖅᑐᑦ: ᔭᐃᑯᓛᓯ ᕿᓕᖅᑎ, ᐊᖑᓇᓱᑦᑐᓕᕆᔨᒃᑯᓐᓂ ᐃᔅᓯᕙᐅᑕᖅ 
  ᔮᓱᐊ ᑲᑦᓴᒃ, ᒪᐃᔭ ᒥᑦᑎᒪᑕᓕᒻᒥᐅᓄᑦ  
  ᓕᕙᐃ ᐹᓇᐹᓯ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᓯᕗᓕᖅᑎᐅᖃᑕᖅ ᑲᑎᒪᔨᓂᑦ   
 
 
ᐱᖃᓯᐅᑎᓯᒪᔪᑦ: ᑲᑐᔾᔨᖃᑎᒌᒃᑯᑦ ᑐᑭᓯᐅᒪᔾᔪᑎᔅᓴᓂᑦ ᑐᔅᓯᕋᐅᑎᓄᑦ ᑐᓂᔭᖏᑦ ᓄᓇᕗᒥ ᐊᕙᑎᓕᕆᓂᕐᒧᑦ 
ᑲᑎᒪᔨᓄᑦ   
  ᑲᑐᔾᔨᖃᑎᒌᒃᑯᑦ ᐃᓘᓐᓇᑦᑎᐊᖏᓐᓂᒃ ᕿᒥᕐᕈᒍᑎᒋᓯᒪᔭᖏᓐᓂᒃ ᑐᓂᔭᖏᑦ ᓄᓇᕗᒥ 
ᐃᒪᓕᕆᓂᕐᒧᑦ ᑲᑎᒪᔨᓄᑦ  
 
 
 


